
Në kuadër të evidentimit të detyrimeve të prapambetura të krijuara rishtazi, si dhe monitorimit të shlyerjes së tyre, bazuar në planin e shlyerjes dërguar nga bashkitë në Ministrinë e Financave dhe Ekonomisë, si dhe në zbatim të udhëzimit nr. 2, datë 20.01.2020, “Për zbatimin e buxhetit të vitit 2020”, njësitë e vetëqeverisjes vendore kanë bërë raportimin e detyrimeve të prapambetura për tremujorin e dytë të vitit 2020.

Nga përpunimi i të dhënave dhe përditësimi i informacionit nga çdo bashki për periudhën prill – qershor 2020, rezulton se:
Stoku i detyrimeve të prapambetura në fund të muajit qershor 2020, i cili parashikohet të shlyhet në një periudhë afatmesme, bazuar në planin e shlyerjes së dërguar nga të gjitha bashkitë në Ministrinë e Financave dhe Ekonomisë është rreth 8.7 miliard lekë. Vlera neto e stokut të detyrimeve të prapambetura është rritur me rreth 629 milion lekë, krahasuar me vlerën e detyrimeve të raportuar në tremujorin e parë të vitit 2020, dhe është rritur me rreth 570 milion lekë, krahasuar me stokun e detyrimit në fund të vitit 2019. Stoku i detyrimit të mbetur në gjashtëmujorin e parë të vitit 2020 është rritur me rreth 0.6 miliard lekë.
Sipas kategorive, zëri “Investime” zë peshën më të madhe të stokut të detyrimit me rreth 52%, “Mallra dhe Shërbime” me rreth 22%, “Vendime Gjyqësore” me rreth 14%, “Të tjera” me rreth 9%, dhe “TVSH dhe kosto lokale” me rreth 3%. Pesha që zë stoku i detyrimit të mbetur në të gjitha kategoritë mbetet thuajse në të njëjtat nivele sa në tremujorin e parë të vitit 2020. Stoku i detyrimit të mbetur i bashkisë Tiranë zë peshën më të madhe ndaj totalit të detyrimit në masën 22.2%. Bashkia Tiranë e ka rritur stokun e detyrimit të mbetur me rreth 16 milion lekë, krahasuar me tremujorin e parë të vitit 2020.
Sipas informacionit të njësive të vetëqeverisjes vendore, rritja e stokut të detyrimit të bashkive në total ka ardhur kryesisht si rrjedhojë e situatës së vështirë financiare të krijuar nga pandemia COVID-19. Krahas detyrimeve të krijuara rishtas gjatë tremujorit aktual të raportimit, stoku i detyrimeve të krijuara ndër vite është në proces likuidimi dhe ndërkohë pritet likuidimi i plotë i tyre në periudhën në vazhdim. Detyrimet e krijuara rishtazi lidhen kryesisht me kategorinë “Investime”, “Mallra dhe Shërbime” dhe “Vendime Gjyqësore”. 

